
Minuti tat-tliet mija u sitt laqgħa tal-Kunsill Lokali tax-Xagħra li 
saret nhar it-Tnejn 24 ta’ Novembru 2014 fis-7.00pm fl-uffiċċju 
amministrattiv tal-Kunsill. Din hija wkoll il-ħamsa u tletin laqgħa tas-
sitt leġislatura ta’ dan il-Kunsill.   
 
Il-laqgħa bdiet b’dawn il-membri preżenti: 
 

Sindku:              Joe Cordina 

Viċi Sindku:   Aaron Agius 

Kunsilliera:               Dr. Christian Zammit 

                                  Victor Zammit 

                                  Dr. Joseph Attard 

    Dr. Kevin Cutajar 

               

Ambaxxatriċi lokali taż-żgħażagħ: Miriam Xerri 

                        

Uffiċjali: 

Segretarju Eżekuttiv: Ivan Attard 

 

Il-Kunsilliera Maria Grima kienet skużata. 
 

Talba tal-Bidu, Qari, Konsiderazzjoni u Approvazzjoni tal-Minuti 
 

Il-laqgħa bdiet fis-7.00pm. Intqalet it-talba tal-bidu.  

 

Wara li ġew ikkunsidrati l-minuti, il-Kunsillier Dr. Joseph Attard talab li jkun hemm 

korrezzjoni tal-minuti fil-paragrafu li jirrigwardja l-vot dwar l-approvazzjoni tal-

quarterly report għax-xhur bejn Lulju u Settembru 2014. Huwa talab li fil-minuti jkun 

hemm indikat min qed jagħti l-assikurazzjoni msemmija dwar il-claims tal-fondi li 

għandna nirċievu mill-Programm Leader tal-Unjoni Ewropea. B’żewġ voti favur u 

erba’ kontra, il-Kunsill ma approvax din il-korrezzjoni.  

 

Apparti l-materja msemmija fil-paragrafu preċedenti, il-Kunsill approva unanimament 

il-minuti tal-laqgħa numru 305 li saret nhar it-Tnejn 27 ta’ Ottubru 2014 wara li jsiru 

l-korrezzjonijiet l-oħra.  

Punti mqajma mill-minuti 

 

Il-Viċi Sindku Aaron Agius staqsa dwar jekk kienx hemm xi żvilupp fuq is-

sitwazzjoni perikoluża ta’ Triq it-Tafla. Is-Sindku Joe Cordina wieġeb li ser nerġgħu 

niktbu lid-Direttur Proġetti u Żvilupp fi ħdan il-Ministeru għal Għawdex dwar din il-

materja. 

 

Il-Viċi Sindku Aaron Agius staqsa dwar fiex waslu x-xogħol tal-bini ta’ ħajt f’tarf 

Triq Ġużeppi Grech, liema xogħol ġie approvat mill-Kunsill fil-laqgħa preċedenti. Is-

Sindku wieġeb li fil-jiem li ġejjin ser jintbagħtu l-ħaddiema assenjati magħna.  

 

Il-Viċi Sindku Aaron Agius staqsa wkoll dwar jekk kienx hemm xi żvilupp min-naħa 

tal-Korporazzjoni għas-Servizzi tal-Ilma dwar il-bdil tal-mains fl-ewwel parti ta’ Triq 

it-Tiġrija. Is-Sindku wieġeb li għandna korrispondenza uffiċjali min-naħa ta’ din il-

Korporazzjoni li ser tinqara aktar tard matul din l-istess laqgħa.  

 

Il-Kunsillier Dr. Joseph Attard staqsa dwar jekk kienx hemm xi żvilupp fuq id-

deċiżjoni tal-Kunsill li l-pjanta bix-xogħlijiet proposti għal Misraħ il-Vitorja tiġi 

ċċirkolata lir-residenti u s-sidien tan-negozji tal-Pjazza. Is-Sindku wieġeb li l-Kunsill 

għadu qed jistenna l-pjanta modifikata mingħand il-Perit Edward Scerri u din ser 

tintbagħat lir-residenti fil-ġimgħat li ġejjin. 

 

Il-Kunsillier Dr. Joseph Attard staqsa dwar jekk kienx hemm xi żvilupp fuq il-

monument li jfakkar l-Assedju l-Kbir u li huwa propost li jsir fi Pjazza l-Vitorja. Is-

Sindku Joe Cordina wieġeb li fuq din il-materja għadna fl-istess sitwazzjoni ta’ xahar 

ilu.  

 

Il-Kunsillier Dr. Kevin Cutajar staqsa dwar jekk kienx hemm xi żvilupp fuq il-

proposti li ressqet il-kumpanija Greenpak li hija responsabbli mill-ġbir tal-iskart 

riċiklat fix-Xagħra. Is-Sindku Joe Cordina wieġeb li ser nitolbu laqgħa oħra mal-

uffiċjali ta’ din il-kumpanija biex naraw x’miżuri nistgħu nieħdu biex intejbu r-

ranking tagħna f’dan il-qasam.  

 

Il-Kunsillier Dr. Kevin Cutajar staqsa wkoll dwar is-sitwazzjoni preżenti fil-ġnien ta’ 

quddiem il-Mitħna Ta’ Kola. Huwa ġibed l-attenzjoni tal-Kunsill li dan il-ġnien qed 

jitħalla mitluq. Is-Sindku Joe Cordina wieġeb li x-xogħol fuq it-tisbieħ ta’ dan il-ġnien 

pubbliku għadu għaddej u jinsab fl-aħħar fażijiet tiegħu. Għalhekk, wieħed għandu 

jistenna li x-xogħol jitlesta imbagħad isir it-tindif li jkun hemm bżonn. Is-Sindku 

propona wkoll u l-Kunsill qabel li għandhom jitwaħħlu żewġ tabelli biex ħadd ma 

jkun jista’ jdaħħal klieb hemm minħabba li qiegħed ikun hemm ħafna ilmenti dwar 

hekk. 

 

Il-Kunsillier Dr. Kevin Cutajar staqsa dwar is-sitwazzjoni tal-bexx tal-palm fil-

lokalita’ tagħna. Is-Sindku Joe Cordina wieġeb li skont deċiżjoni meħuda fl-aħħar 

laqgħa tal-Kunsill, il-Kunsill ħareġ kwotazzjoni ġdida għall-bexx tas-siġar tal-palm 

fil-lokalita’ tagħna peress li l-kuntrattur Simon Sultana naqas li jagħmel ix-xogħol 

stipulat minnu skont l-ispeċifikazzjonijiet tal-kwotazzjoni mogħtija lilu f’April 2013. 

Is-Sindku informa wkoll lill-Kunsill li inkarigajna lis-Sur Thomas Xerri biex ibixx 

temporanjament is-siġar tal-palm fil-lokalita’ tagħna, liema xogħol sar nhar il-Ġimgħa 

21 ta’ Novembru 2014. Il-Kunsillier Dr. Kevin Cutajar staqsa wkoll jekk dan is-

servizz ta’ bexx ta’ siġar tal-palm jistax isir ukoll fuq palm li huwa tal-privat. Is-

Sindku Joe Cordina propona u l-Kunsill qabel li għandna niċċekkjaw mad-

Dipartiment tal-Agrikultura dwar dan. Il-Kunsill iddeċieda wkoll li għandna nibagħtu 

fuljett informattiv dwar il-bumunqar lir-residenti kollha tax-Xagħra.  

 

Il-Kunsillier Dr. Kevin Cutajar staqsa dwar jekk kienx hemm xi żvilupp fuq il-level 

survey ta’ Pjazza l-Vitorja. Is-Sindku Joe Cordina wieġeb li x-xogħol sar nhar is-Sibt 

22 ta’ Novembru 2014.  

 

Il-Kunsillier Dr. Kevin Cutajar talab soft copy tal-playground report li ippubblikat l-

MCCAA wara spezzjonijiet li saru fuq il-playing field fi Vjal it-Tmienja ta’ 

Settembru. Il-Kunsill qabel li dan ir-rapport għandu jiġi iċċirkolat lill-Kunsilliera 

kollha għall-iskrutinju tagħhom.  

 

Il-Kunsillier Dr. Kevin Cutajar staqsa dwar jekk kienx hemm xi żvilupp fuq l-

installazzjoni ta’ CCTV cameras ħdejn il-bring-in-sites ta’ Triq it-Tafla u fil-bidu ta’ 

Triq Għajn Xejba. Is-Sindku Joe Cordina wieġeb li wara li s-Segretarju Eżekuttiv 

iltaqa’ mal-Inġinier Silvio Saliba dwar din il-materja, għadna kemm nistennew stima 

biex tiġi diskussa fil-Kunsill.  

 

Is-Sindku Joe Cordina propona u l-Kunsill qabel li għandna niktbu ittra ta’ 

ringrazzjament lill-E.T. Mons. Isqof Mario Grech fl-okkażjoni taż-żjara tiegħu fl-

uffiċċju amministrattiv tal-Kunsill bħala parti miż-żjara pastorali tiegħu fil-Parroċċa 

tagħna.  

 

Komunikazzjonijiet tas-Sindku fosthom il-proġett Network of Leisure 

Parks in Xagħra, ix-xogħol ta’ asfaltar ta’ Pjazza l-Vitorja u Vjal it-

Tmienja ta’ Settembru, ix-xogħol ta’ pavimentar ġdid fi Pjazza l-
Vitorja u kostruzzjoni ta’ storm water culvert, ix-xogħol ta’ asfaltar ta’ 
Triq Marsalforn, xiri ta’ vettura għall-użu tal-Kunsill, l-
organizazzjoni tal-Kunċert annwali ta’ Żmien il-Milied, l-
organizazzjoni ta’ attivitajiet oħra relatati ma’ Żmien il-Milied, l-
organizazzjoni tal-festa tradizzjonali ta’ Sant’Anton Abbati, l-
organizazzjoni tal-attivitajiet relatati mal-Karnival 2015, proġetti 
iffinanzjati mill-programm Leader tal-Unjoni Ewropea u materji oħra 
 

1. Is-Sindku Joe Cordina ta aġġornament lill-Kunsill dwar ix-xogħlijiet li qed isiru taħt 

il-proġett ‘Network of Leisure Parks in Xagħra’ b’finanzjament mill-Programm 

Leader tal-Unjoni Ewropa. Is-Sindku informa lill-Kunsill li x-xogħol fuq il-belvederes 

wasal fl-aħħar fażijiet tiegħu. Baqa’ ftit problemi żgħar bil-belvedere li qed isir fil-

parti ta’ isfel ta’ Triq Gajdoru. Il-Viċi Sindku Aaron Agius staqsa dwar it-tip ta’ siġar 

li ġew imħawla f’dan il-belvedere. Huwa qal li avviċinawh diversi residenti li 

joqogħdu f’dawn l-inħawi li qalu li dawn is-siġar mhumiex adattati minħabba li jikbru 

ħafna u jistgħu jgħattu l-veduta sabiħa li hemm f’dan is-sit. Is-Sindku Joe Cordina 

wieġeb li dawn is-siġar ġew imħawla fuq direttiva tal-Perit Edward Scerri li huwa l-

konsulent tekniku tal-proġett. Huwa propona u l-Kunsill qabel li għandna nerġgħu 

nitkellmu mal-Perit Scerri u mal-project manager dwar din il-materja. Il-Viċi Sindku 

Aaron Agius ġibed l-attenzjoni tal-Kunsill dwar il-fossa tad-drenaġġ li hemm viċin 

dan il-belvedere u li hemm bżonn titranġa urġentament. Is-Sindku propona u l-Kunsill 

qabel li għandna niktbu lill-Korporazzjoni għas-Servizzi tal-Ilma dwar din il-materja.  

 

2. Is-Sindku Joe Cordina ta aġġornament lill-Kunsill dwar ix-xogħlijiet proposti li jsiru fi 

Vjal it-Tmienja ta’ Settembru u fi Pjazza l-Vitorja mill-Kunsill Lokali tax-Xagħra u 

mill-Ministeru għal Għawdex. Huwa informa lill-Kunsill li kemm il-Ministeru u kif 

ukoll il-Kunsill Lokali ħarġu l-letter of acceptance lill-kuntrattur. Is-Sindku qal li x-

xogħol ta’ asfaltar ta’ Vjal it-Tmienja ta’ Settembru u Pjazza l-Vitorja ser jibda 

immedjatament wara l-festi tal-Milied. Rigward il-proposta li jsir culvert li minnu 

jgħaddu l-wires li hemm imwaħħlin preżentament mar-residenzi tal-pjazza, is-Sindku 

propona u l-Kunsill qabel li għandna nibqgħu ninsistu mal-Perit Edward Scerri biex 

jagħtina stima dettaljata biex tiġi diskussa fil-Kunsill.  

 

3. Is-Sindku Joe Cordina informa lill-Kunsill li wasalna biex nibdew ix-xogħol fuq il-

proġett ta’ pavimentar ġdid fi Pjazza l-Vitorja u kostruzzjoni ta’ stormwater culvert li 

jibda minn Pjazza l-Vitorja u jasal sa quddiem ir-residenza tal-familja Curmi fi Triq l-

Ispiera. Is-Sindku qal li l-kuntrattur diġa’ applika għall-permessi neċessarji mid-

Dipartiment tat-Trenching u x-xogħol fuq il-kostruzzjoni tal-culvert ser jibda fil-jiem 

li ġejjin. Dan ix-xogħol ser ikun iffinanzjat minn Miżura 313 tal-Programm Leader 

tal-Unjoni Ewropea.  

 

4. Is-Sindku Joe Cordina ta aġġornament lill-Kunsill dwar ix-xogħol ta’ asfaltar fl-ewwel 

parti ta’ Triq Marsalforn, liema xogħol huwa parzjalment iffinanzjat mill-Iskema tal-

Public Private Partnership (PPP). Is-Sindku informa lill-Kunsill li x-xogħol wasal fl-

istadju finali u issa kull ma jonqos huwa li tingħata l-aħħar kisja tarmac li mistennija 

ssir wara l-festi tal-Milied. Huwa propona u l-Kunsill qabel li hekk kif jispiċċa x-

xogħol, għandna ninkarigaw lill-kuntrattur Road Construction Company Limited biex 

jippreżenta l-kontijiet finali fuq dawn ix-xogħlijiet biex ikun jistgħu jiġu iċċertifikati 

mill-Perit u jintbagħtu lid-Dipartiment tal-Gvern Lokali.  

 

5. Is-Sindku Joe Cordina informa lill-Kunsill li bħalma diġa’ ġie diskuss fil-laqgħat 

preċedenti, hemm bżonn li nikkunsidraw bis-serjeta’ li nixtru jew nikru vettura li tkun 

tista’ tintuża għax-xogħol tal-Kunsill. Huwa propona u l-Kunsill qabel li s-Segretarju 

Eżekuttiv Ivan Attard għandu jkompli bil-verifiki tiegħu dwar dan is-suġġett ma’ 

Kunsilli Lokali oħrajn biex ikollna idea ċara ta’ xi tkun l-ispiża approssimattiva tal-

Kunsill f’każ ta’ kiri u f’każ ta’ xiri ta’ vettura.  Deċiżjoni dwar din il-materja tittieħed 

fil-laqgħat li ġejjin.  

 

F’dan il-mument, il-laqgħa ġiet sospiża sabiex il-Kunsill seta’ jitkellem mas-Sinjura 

Grace Vella, Direttriċi tal-Kor ‘Voci Angeliche’, is-Sinjura Marion Portelli, Segretarja 

tal-Kor ‘Voci Angelice’ li ġew jiddiskutu l-organizazzjoni tal-Kunċert tal-Milied.  

 

Il-laqgħa tkompliet fit-8.00pm.  

 

6. Is-Sindku Joe Cordina informa lill-Kunsill li ninsabu għaddejjin bl-aħħar tħejjijiet 

tagħna għall-Kunċert annwali tal-Milied, ‘Puer Natus Est’, li ser isir fil-Knisja 

Kolleġġjata u Bażilika ta’ Marija Bambina nhar il-Ħadd 28 ta’ Diċembru 2014 fis-

7pm. Huwa informa lill-Kunsill li l-E.T. il-President ta’ Malta, Marie-Louise Coleiro 

Preca, mhux ser tkun tista’ tattendi għal din l-attivita’ minħabba impenji oħra. Is-

Sindku propona u l-Kunsill qabel li dan il-Kunċert għandu jiġi organizzat bi spiża li 

ma teċċedix is-somma ta’ € 4000 (VAT inkluża).  

 

7. Is-Sindku Joe Cordina propona u l-Kunsill qabel li bħalma sar fis-snin l-imgħoddija 

għandna norganizzaw diversi attivitajiet biex niċċelebraw kif jixraq il-festi tal-Milied. 

Għalhekk, għandna norganizzaw riċeviment għar-residenti barranin fix-Xagħra nhar 

il-Ħadd 28 ta’ Diċembru 2014 wara li jintemm il-Kunċert tal-Milied, attivita’ soċjali 

għall-anzjani li jattendu fiċ-Ċentru ta’ Matul il-Jum, ikla għall-istaff ta’ barra u ikla 

għall-Kunsilliera. Is-Sindku Joe Cordina informa lill-Kunsill li wara diskussjonijiet li 

kellu mas-Sur Chris Gauci li huwa l-kuntrattur magħżul mill-Kunsill għax-xogħol ta’ 

tiżjin ta’ Vjal it-Tmienja ta’ Settembru u Pjazza l-Vitorja għall-festi tal-Milied, kien 

hemm xi modifiki fid-disinn propost oriġinarjament. Is-Sur Gauci qed jitlob ukoll li 

biex isiru l-modifiki neċessarji, il-ħlas tal-kwotazzjoni jitla għal € 4000 minflok € 

2990. Il-Kunsill qabel ma’ dan.  

 

8. Is-Sindku Joe Cordina informa lill-Kunsill li wasal iż-żmien li nibdew niddiskutu mal-

Kan. Dun Ġwann Sultana, Rettur tal-Knisja ta’ Sant’Anton Abbati, l-organizazzjoni 

ta’ din il-festa li ser tiġi ċċelebrata nhar il-Ħadd 18 ta’ Jannar 2015. Huwa propona u 

l-Kunsill qabel li għandna nimxu fuq l-istess linji tas-sena li għaddiet.  

 

9. Is-Sindku Joe Cordina propona u l-Kunsill qabel li għandna nwaqqfu sotto-kumitat li 

jgħin fl-organizazzjoni tal-attivitajiet tal-Karnival fil-lokalita’ tagħna nhar is-Sibt 14 u 

l-Ħadd 15 ta’ Frar 2015. Kien hemm qbil li l-ewwel laqgħa ta’ dan is-sotto-kumitat 

issir qabel il-festi tal-Milied.  

 

10. Is-Sindku Joe Cordina qal li preżentament il-Kunsill għandu applikazzjoni pendenti 

quddiem il-Gozo Action Group biex titranġa t-triq maġenb il-belvedere ta’ Triq 

Gajdoru bil-porfido, isir tisbieħ tar-roundabout ta’ Triq Marsalforn u upgrading tal-

ġnien pubbliku fi Triq John Otto Bayer. Qed nistennew deċiżjoni min-naħa tal-GAG 

dwar dan.   

 

Materji oħra:  

 

Is-Sindku Joe Cordina propona u l-Kunsill qabel li għandna nibdew il-proċeduri biex 

jinħareġ tender ġdid għall-ġbir tal-iskart domestiku fil-lokalita’ tagħna peress li t-

tender eżistenti jiskadi fil-31 ta’ Jannar 2015. Il-Kunsill qabel li bħalma sar għat-

tender eżistenti, għandna niltaqgħu mal-Kunsilli Lokali tas-Sannat, Xewkija u Munxar 

biex naraw il-possibilita’ li noħorġu tender wieħed konġunt għall-erba’ lokalitajiet.  

 

Is-Sindku Joe Cordina propona u l-Kunsill qabel li għandna noħorġu tender ġdid 

għall-manutenzjoni tal-bankini fil-lokalita’. 

 

Is-Sindku Joe Cordina propona u l-Kunsill qabel li għandna nissottomettu żewġ 

applikazzjonijiet għall-fondi tal-UIF tal-MEPA. Dawn l-applikazzjonijiet 

jirrigwardjaw il-proġett propost ta’ pavimentar ġdid quddiem il-Knisja ta’ Sant’Anton 

Abbati u l-proġett biex titranġa l-aħħar parti ta’ Triq l-Ispiera u jkun jinkludi l- 

kostruzzjoni ta’ stormwater culvert.  

 

Is-Sindku Joe Cordina propona u l-Kunsill qabel li għandna ninkarigaw lis-Sur 

Thomas Xerri ta’ Xerri’s Garden Centre sabiex jagħmel xogħol ta’ landscaping fil-

playing field ta’ Vjal it-Tmienja ta’ Settembru biex jikkumplimenta x-xogħol li sar 

f’dak il-post bħala parti mill-proġett ‘Network of Leisure Parks in Xagħra’. 

 

Is-Sindku Joe Cordina informa lill-Kunsill li wasal iż-żmien li jkun hemm titjib fis-

servizz li noffru fil-librerija pubblika ‘Patri Ġiġi Camilleri SJ’. Huwa għamel riferenza 

għal laqgħa dwar il-libreriji pubbliċi li saret nhar il-Ġimgħa 21 ta’ Novembru 2014 fil-

Librerija Pubblika ta’ Għawdex u li għaliha attendiet l-Assistant Principal Josephine 

Sultana li hija wkoll il-librara tal-Kunsill. Is-Sindku Joe Cordina propona u l-Kunsill 

qabel li, b’effett mill-1 ta’ Jannar 2015, il-librerija għandha tibda tinfetaħ ukoll is-Sibt 

filgħodu bejn id-9.00am u nofsinhar għall-benefiċċju tat-tfal u l-ġenituri tagħhom li 

jkun impossibbli għalihom li jibbenefikaw mis-servizzi tal-librerija fil-ġranet l-oħra 

tal-ġimgħa. Is-Sindku propona wkoll u l-Kunsill qabel li ċerti servizzi lir-residenti li 

normalment jingħataw mill-uffiċċju amministrattiv tal-Kunsill għandhom jibdew jiġu 

offruti mil-librerija. Dan biex ikun hemm aktar awareness dwar is-servizzi li toffri l-

librerija tagħna. Il-Kunsill iddeċieda li t-tqassim tal-boroż tar-riċiklaġġ għandu jibda 

jsir mil-librerija. Barra minn hekk, is-Sindku Joe Cordina propona u l-Kunsill qabel li 

għandu jkun hemm aġġornament tal-programm ta’ attivitajiet li jiġu organizzati fl-

okkażjoni ta’ Jum il-Librerija f’April u jkun hemm informazzjoni dwar il-librerija fil-

fuljett ‘Leħen il-Kunsill’ li jippubblika l-Kunsill minn żmien għal żmien.  

 

Qari tal-Korrispondenza: 
 

1. E-mail mingħand Lara Grima, Special Projects Manager fi ħdan l-Awtorita’ Maltija 

tat-Turiżmu, li fiha qed tinforma lill-Kunsill li l-Awtorita’ ma laqgħetx it-talba tal-

Kunsill sabiex jingħata sponsor għall-Kunċert tal-Milied. Il-Kunsill innota l-kontenut.  

 

2. Memo 27/2014 maħruġ mid-Dipartiment tal-Gvern Lokali dwar l-Iskema għall-

Inizjattivi ta’ Attivitajiet għas-sena 2014-2015. Il-Kunsill Lokali tagħna issottometta 

żewġ applikazzjonijiet separati għal din l-iskema; waħda biex jiffinanzja l-attivitajiet 

tal-Karnival fi Frar 2015 u l-oħra biex jiffinanzja l-Festival tal-Ikel tradizzjonali 

Għawdxi li ser isir fit-13 u l-14 ta’ Ġunju 2015.  

3. E-mail mingħand Francesca Giovagnoli minn Paragon Europe li fiha qed tistieden 

rappreżentanza mill-Kunsill sabiex tattendi għal konferenza dwar il-‘Bike2Work 

Project’ li saret nhar il-Ġimgħa 7 ta’ Novembru 2014. Il-Kunsill innota l-kontenut.  

 

4. E-mail mingħand Tanya Farrugia li fiha qed titlob il-permess tal-Kunsill sabiex tkun 

tista’ torganizza talk dwar ‘Family Therapy and Clinical Psychology’ fl-uffiċċju 

amministrattiv. Il-Kunsill ma sabx oġġezzjoni dwar dan.  

 

5. E-mail mingħand Laura Fenech, Principal fl-Isptar Ġenerali ta’ Għawdex, li fiha qed 

tinforma lill-Kunsill li b’effett minn nhar it-Tnejn 1 ta’ Diċembru 2014, il-klinika 

pubblika ser tibda tinfetaħ kuljum, mit-Tnejn sal-Ġimgħa, bejn il-10.45am u 

nofsinhar. Ser nieħdu ħsieb ninfurmaw lir-residenti tagħna b’dan it-tibdil.  

 

6. E-mail mingħand Joe Attard, Kap Eżekuttiv tal-Kumpanija GreenMT, li fiha qed jitlob 

laqgħa mas-Sindku Joe Cordina u mas-Segretarju Eżekuttiv Ivan Attard biex jiġu 

diskussi servizzi ulterjuri minn dawk li preżentament qed jiġu pprovduti mill-

kumpanija Greenpak fejn jidħol ġbir ta’ skart riċiklabbli. Din il-laqgħa saret nhar l-

Erbgħa 12 ta’ Novembru fl-uffiċċju amministrattiv.  

 

7. Memo 28/2014 maħruġ mid-Dipartiment tal-Gvern Lokali dwar in-nuqqas ta’ 

attendenza għal-laqgħat tal-Kunsilli Lokali. Il-Kunsill innota l-kontenut.  

 

8. E-mail mingħand Eliel Abela, Business Development Manager tal-kumpanija Digital 

Planet Limited, b’informazzjoni dwar is-servizzi varji li toffri din il-kumpanija. Il-

Kunsill innota l-kontenut.  

 

9. E-mail mingħand Lorna Vella, Segretarja tal-Kumitat tal-UIF, li fiha qed tinforma lill-

Kunsill li l-bilanċ pendenti ta’ flus li fadal għad-dispożizzjoni tal-Kunsill mill-Urban 

Improvement Fund tal-MEPA huwa ta’ € 114,074.34c. Il-Kunsill innota l-kontenut.  

 

10. E-mail mingħand Allison Zammit Said li fiha qed tinforma lill-Kunsill li t-talk bis-

suġġett ‘Anxiety in Children’ ser tinżamm fl-uffiċċju amministrattiv nhar is-Sibt 10 

ta’ Jannar 2015 bejn id-9.30am u l-11.00am. Ser nieħdu ħsieb ninfurmaw lir-residenti 

b’dan.  

 

11. Ċirkulari mill-Assoċjazzjoni tal-Kunsilli Lokali dwar in-National Volunteer Award 

2014. In-nominazzjonijiet għal dan il-premju għalqu nhar l-Erbgħa 19 ta’ Novembru 

2014. Il-Kunsill innota l-kontenut.  

12. E-mail mingħand Stanka Kostadinova, rappreżentanta tal-kumpanija ‘Atlas Nova’ 

mill-Bulgarija, li fiha qed tistaqsi lill-Kunsill dwar il-possibilita’ li nidħlu partners 

ma’ din il-kumpanija fi proġett ta’ skambju kulturali ta’ żgħażagħ taħt il-programm 

Erasmus+ tal-Unjoni Ewropea. Il-Kunsill qabel li għandna nuru l-interess tagħna li 

nipparteċipaw f’dan il-proġett.  

 

13. E-mail mingħand Victor Agius, President tal-Għaqda ‘Il-Milied fix-Xagħra’, li fiha 

qed jitlob lill-Kunsill sabiex jikkollabora ma’ din l-għaqda fl-organizazzjoni tal-

attivitajiet tal-Milied fil-lokalita’ tagħna billi jħallas l-ispejjeż tal-istampar u t-tqassim 

bil-posta tal-ktejjeb li jippromwovi dawn l-attivitajiet, kif ukoll il-posters u l-inviti 

għas-seminar annwali dwar il-bini tal-presepju li ser isir nhar il-Ħadd 30 ta’ 

Novembru 2014 fiċ-Ċirklu taż-Żgħażagħ. Il-Kunsill qabel li għandna nikkollaboraw 

ma’ din l-Għaqda bi spiża li ma teċċedix dik tas-sena li għaddiet.  

 

14. E-mail mingħand Daniel Tabone, Projects Assistant Officer fi ħdan il-Kummissjoni 

Nazzjonali għall-Promozzjoni tal-Ugwaljanza (NCPE), li fiha qed jistieden 

rappreżentanza mill-Kunsill sabiex tattendi għal żewġ sessjonijiet ta’ informazzjoni 

dwar il-‘Mentoring Programme’ iffinanzjat minn fondi tal-Unjoni Ewopea. Dawn is-

sessjonijiet saru nhar il-Ġimgħa 14 ta’ Novembru 2014. Il-Kunsill innota l-kontenut.  

 

15. E-mail mingħand Dr. Lisa Marie Brooke, Uffiċjal fl-Uffiċċju tal-President, li fiha qed 

tinforma lill-Kunsill li l-E.T. il-President ta’ Malta Marie Louise Coleiro Preca, ser 

iżżur il-lokalita’ tagħna nhar is-Sibt 20 ta’ Diċembru 2014 f’nofsinhar bħala parti mill-

attivitajiet tal-Istrina li ser issir f’Għawdex fil-weekend ta’ qabel il-Milied. Il-Kunsill 

innota l-kontenut.  

 

16. E-mail mingħand Rita Cassar, Assistenta Librara fil-Librerija Pubblika ta’ Għawdex, 

li fiha qed tistieden lis-Sindku jew rappreżentant tiegħu sabiex jattendi għal 

konferenza bit-tema ‘The future of libraries on the island of Gozo’ li saret nhar il-

Ġimgħa 21 ta’ Novembru bejn id-9.00am u 12.30pm fil-Ministeru għal Għawdex. 

Għal din il-konferenza, attendiet l-Assistant Principal Josephine Sultana li hija wkoll 

il-librara tal-Kunsill.  

 

17. E-mail mill-Assoċjazzjoni tal-Kunsilli Lokali li fiha l-Kunsilli Lokali qed jiġu 

mistiedna sabiex jgħinu fil-bejgħ tal-ktieb ‘Tisjir mill-Qalb’ li l-qligħ minnu ser imur 

b’riżq il-Malta Community Chest Fund. Il-Kunsill innota l-kontenut. 

 

18. E-mail mingħand is-Sur Paul Gatt, President tal-Assoċjazzjoni Nazzjonali tas-

Segretarji Eżekuttivi, li fiha qed jinforma lill-Kunsill li t-tieni konferenza annwali 

għas-Segretarji Eżekuttivi kollha ta’ Malta u Għawdex ser issir nhar il-Ħamis 27 ta’ 

Novembru 2014 bejn id-9.00am u t-3.00pm. Din il-konferenza ser tittratta l-ħtieġa tar-

riforma fil-Liġi tal-Kunsilli Lokali u għaliha ser jattendi s-Segretarju Eżekuttiv Ivan 

Attard.  

 

19. E-mail mingħand is-Sur Paul Gatt, President tal-Assoċjazzjoni Nazzjonali tas-

Segretarji Eżekuttivi, li fiha qed jinforma lill-Kunsill li l-konferenza internazzjonali 

ta’ UDITE ser issir f’Antwerp il-Belġju bejn il-Ħamis 4 u s-Sibt 6 ta’ Diċembru 2014. 

It-tema tal-konferenza ser tkun ‘The Future of Local Public Services in Europe’ u 

għaliha qed ikunu mistiedna s-Segretarji Eżekuttivi, is-Sindki, Viċi Sindki, Kunsilliera 

u membri tal-Kumitati Amministrattivi. Il-Kunsill innota l-kontenut.  

 

20. E-mail mingħand Silvana Sultana, rappreżentanta ta’ Eko-Għawdex, li fiha qed 

tinforma lill-Kunsill li ser tiġi organizzata attivita’ għall-pubbliku bħala parti mill-

European Week for Waste Reduction. L-għan ta’ din l-attivita’ huwa li tkompli 

titqajjem kuxjenza dwar il-ħtieġa li nirriċiklaw l-iskart biex ikollna ambjent aħjar. L-

attivita’ ser issir nhar it-Tlieta 25 ta’ Novembru 2014 fil-Farm, ix-Xewkija. Il-Kunsill 

innota l-kontenut. 

 

21. E-mail mingħand George Douglas Saliba, professinal fora officer ta’ The President’s 

Foundation for the Wellbeing of Society, li fiha qed jistieden rappreżentanza mill-

Kunsill sabiex tattendi għal attivita’ li saret nhar is-Sibt 22 ta’ Novembru 2014 biex 

tikkommemora l-25 anniversarju mill-Konvenzjoni għad-Drittijiet tat-Tfal. Il-Kunsill 

innota l-kontenut.  

 

22. Ċirkulari mill-Assoċjazzjoni tal-Kunsilli Lokali b’informazzjoni dwar l-attivita’ 

‘Beach Clean Up’ li saret nhar is-Sibt 22 ta’ Novembru 2014 fil-Bajja s-Sabiħa, 

Birżebbuġa. Il-Kunsill innota l-kontenut.  

 

23. E-mail mingħand Adrian Mifsud mid-Dipartiment tal-Gvern Lokali li fiha qed 

jistieden lis-Sindki u lis-Segretarji Eżekuttivi sabiex jattendu għal seminar intitolat 

‘Training Needs Analysis – TNA – Report’ li ser isir nhar it-Tnejn 1 ta’ Diċembru 

2014 bejn id-9am u s-2pm. Il-Kunsill innota l-kontenut.  

 

24. E-mail mingħand Iulia mir-Rumanija li fiha qed tinforma lill-Kunsill bi proġett 

intitolat ‘JOYNeet’ (Job Opportunities for Youth with the Network of European 

Towns). Hi qed titlob lill-Kunsill Lokali sabiex jingħaqad magħhom bħala partner 

f’dan il-proġett. Il-Kunsill qabel ma’ dan.  

25. Ċirkulari mill-Assoċjazzjoni tal-Kunsilli Lokali dwar il-Kunsilli Skolastiċi fl-iskejjel 

primarji u sekondarji ta’ Malta u Għawdex. Il-Kunsill innota l-kontenut.  

 

26. Ċirkulari mill-Assoċjazzjoni tal-Kunsilli Lokali bir-rapport dwar il-ħela tal-ikel li 

tħejja mill-grupp ta’ ħidma mwaqqaf mill-Ministru għall-Ambjent, Żvilupp 

Sostenibbli u Tibdil fil-Klima, l-Onorevoli Leo Brincat. Dan ir-rapport jitratta miżuri 

li għandhom jittieħdu biex jonqos ir-rimi u l-ħela tal-ikel li jammonta għal 52% tal-

iskart kollu ġġenerat f’pajjiżna. Il-Kunsill innota l-kontenut.  

 

27.  E-mail mingħand Dr. Lisa Marie Brooke, Uffiċjal fl-Uffiċċju tal-President, li fiha qed 

tistieden lis-Sindku sabiex jattendi għat-tnedija uffiċjali tal-Kampanja Strina ġewwa 

Għawdex. Din iċ-ċerimonja saret nhar is-Sibt 22 ta’ Novembru 2014 f’Villa Rundle, 

il-Belt Victoria. Għal din iċ-ċerimonja attenda s-Sindku Joe Cordina.  

 

28. E-mail mill-EUPA li fiha rappreżentanza mill-Kunsill Lokali tagħna qed tiġi 

mistiedna sabiex tattendi għal konferenza bit-tema ‘Bridging Skill Gaps: A Way 

Forward’ li ser issir nhar il-Ħamis 4 ta’ Diċembru 2014. Il-Kunsill innota l-kontenut.  

 

29. E-mail mingħand Dun Gerard Buhagiar, Rettur tas-Santwarju Nazzjonali tal-Madonna 

Ta’ Pinu, li fiha qed jinforma lill-Kunsill li matul iż-Żmien tal-Avvent, is-Santwarju 

ser jorganizza ġranet ta’ riflessjoni għal diversi gruppi fil-Mużew tad-dar ta’ Karmni 

Grima. Dawn is-sessjonijiet qed ikunu immirati l-aktar għall-anzjani li jattendu d-day 

care centres. Il-ħlas għal kull irtir huwa ta’ € 5 kull persuna inkluż il-kafe’. Il-Kunsill 

innota l-kontenut.  

 

30. E-mail mingħand l-Inġinier Charles Camilleri li fiha qed jinforma lill-Kunsill li l-

Korporazzjoni għas-Servizzi tal-Ilma qed tevalwa x-xogħlijiet li hemm bżonn isiru 

biex jinbidu l-mains tal-ilma li hemm fil-bidu ta’ Triq it-Tiġrija wara talba li saret 

mill-istess Kunsill. Il-Kunsill innota l-kontenut.  

 

31. E-mail mingħand Nicoletta Bugeja, rappreżentanta tal-Kummissjoni Nazzjonali għall-

Persuni b’Diżabilita’ (KNPD), li fiha qed tistieden rappreżentanza mill-Kunsill sabiex 

tattendi għall-Konferenza Nazzjonali li ser issir nhar l-Erbgħa 3 ta’ Diċembru 2014. 

Il-Kunsill innota l-kontenut.  

 

32. E-mail mingħand Saviour Ellul, uffiċjal ta’ Transport Malta, li fiha qed jinforma lill-

Kunsill li fil-perjodu bejn is-Sibt 20 ta’ Diċembru 2014 u l-Ġimgħa 2 ta’ Jannar 2015 

ma jistgħux isiru xogħlijiet f’toroq sakemm ma tinġiebx l-approvazzjoni bil-miktub 

minn Transport Malta. Dan minħabba l-perjodu tal-festi tal-Milied u l-Ewwel tas-

Sena. Il-Kunsill innota l-kontenut.  

 

33. Ittra mingħand il-W.R. Kan. Dun Mikiel Borg, Rettur tal-Knisja ta’ San Pawl 

f’Marsalforn, li fiha qed jitlob lill-Kunsill Lokali tax-Xagħra jikkollabora miegħu fl-

organizazzjoni tal-festa titulari ta’ San Pawl li ser tiġi ċċelebrata nhar il-Ħadd 25 ta’ 

Jannar 2015. Huwa qed jitlob lill-Kunsill sabiex iħallas l-ispejjeż tal-Banda Victory 

tax-Xagħra biex takkumpanja l-Purċissjoni bl-istatwa ta’ San Pawl mat-toroq ewlenin 

ta’ Marsalforn. Il-Kunsill qabel ma’ din it-talba.   

 

34. E-mail mingħand Daniela Borg Mizzi, Senior Manager ta’ Trasport Malta, li fiha qed 

tistieden rappreżentanza mill-Kunsill sabiex tattendi għal seminar bit-tema ‘Roadside 

Trees’ li ser isir nhar il-Ġimgħa 5 ta’ Diċembru 2014 f’lukanda ewlenija f’Malta. Għal 

din il-laqgħa ser jattendi l-Perit Edward Scerri.  

 

35. Talba mingħand is-Sur Joseph Bajada, Segretarju tas-Soċjeta’ Filarmonika Victory, li 

fiha qed jitlob lill-Kunsill Lokali tax-Xagħra jħallas l-ispejjeż tal-istampar tal-posters 

li jippromwovu l-wirja ta’ presepju statiku fil-Każin matul il-jiem tal-festi tal-Milied. 

Il-Kunsill ma aċċettax din it-talba. Il-Kunsillier Dr. Joseph Attard astjena.   

 

36. E-mail mingħand Carmel Attard, Segretarju tax-Xagħra Boċċi Club, li fiha qed 

jirringrazzja lill-Kunsill Lokali għall-għajnuna li dejjem ta biex jittejbu l-faċilitajiet 

tal-istess klabb. Huwa qed jitlob ukoll lill-Kunsill sabiex jitwaħħlu erba’ tubi neon 

lights ħdejn iż-żewġ bozoz li diġa’ hemm minħabba li qed ikun hemm ħafna dlam. Il-

Kunsill qabel li din it-talba għandha tiġi diskussa fil-laqgħa li jmiss.   

 

37. Ittra mingħand Chris Gauci, il-kuntrattur li rebaħ il-kwotazzjoni għat-tiżjin ta’ Vjal it-

Tmienja ta’ Settembru u Pjazza l-Vitorja għall-festi tal-Milied. Hu qed jinforma lill-

Kunsill li peress li kien hemm xi upgrade fuq id-disinn oriġinali propost minnu, il-

prezz il-ġdid tal-kwotazzjoni huwa ta’ € 4000. Din il-materja diġa’ ġiet diskussa aktar 

kmieni matul l-istess laqgħa u kien hemm l-approvazzjoni unanima tal-Kunsill.  

 

38. E-mail mingħand il-Fondazzjoni ‘Alliance’ li fiha rappreżentanza mill-Kunsill qed tiġi 

mistiedna sabiex tattendi għat-tnedija uffiċjali ta’ din il-Fondazzjoni waqt ċerimonja li 

ser tinżamm fis-sala tal-Kunsill Studenti Universitarji (KSU) nhar il-Ġimgħa 28 ta’ 

Novembru 2014 fis-6.30pm. Il-Kunsill innota l-kontenut.  

 

39. E-mail mingħand Shaun Sultana, Segretarju tax-Xagħra United Football Club, li fiha 

qed jitlob lill-Kunsill sabiex iħallas l-ispejjeż ta’ tliet nets għall-ground tal-futbol fi 

Vjal it-Tmienja ta’ Settembru. Il-Kunsill qabel li din il-materja għandha tiġi diskussa 

fil-laqgħa li jmiss.   

 
Ilmenti mir-residenti: 
 

1. Talba minghand Mario Buttigieg u Mark Calleja ta’ Triq it-Tiġrija sabiex issir ir-
rampa mal-bankina mill-aktar fis possibli. Il-Kunsill qabel li dan ix-xogħol għandu 
jsir. 
 

2. Talba mingħand John Incorvaja ta’ N.B. Triq Għajn Qamar sabiex isir patching ta’ 
Triq Għajn Wajtar. Ir-resident qed jitlob il-materjal u x-xogħol ser jagħmlu hu. Il-
Kunsill qabel ma’ dan.  

 

3. Talba mingħand Francis Attard ta’ 55, Triq il-Mitħna, sabiex jingħata ftit siment ma’ 
ħajt li qed jaqa’ fi Triq il-Knisja. Il-Kunsill qabel li dan ix-xogħol għandu jsir.  

 

4. Talba mingħand Dr. Joe Attard Tabone ta’ 23, Triq Jannar, sabiex issir traffic 

management fit-toroq Ġużeppi Rapa u Triq l-Arċipriet Ġużepp Diacono. Il-Kunsill 
qabel li din it-talba għandha titressaq għall-approvazzjoni ta’ Transport Malta.  

 

5. Talba mingħand Mario Muscat ta’ ‘Berem’, Triq tal-Masri, sabiex jitranġa ħajt 
imwaqqa’ għat-triq fl-inħawi ta’ Għajn Meddew. Il-Kunsill qabel li dan ix-xogħol 
għandu jsir.  

 

6. Talba mingħand Lawrence Camilleri ta’ ‘Thaddeus’, Triq San Ġużepp, sabiex isiru 
sinjali li jipprojbixxu l-ipparkjar fi Triq San Ġużepp, fil-parti fejn tidjieq it-triq. Il-
Kunsill qabel li għandna nitolbu lis-Sur Camilleri sabiex iġib l-approvazzjoni tar-
resident li joqgħod faċċata tiegħu.  

 

7. Talba mingħand Frances Borg ta’ Nr. 3 Triq Jannar, sabiex titranġa l-kurduna tal-
bankina quddiem ir-residenza tagħha. Il-Kunsill qabel li dan ix-xogħol għandu jsir.  

 

8. Talba mingħand Louis Sultana ta’ ‘Veduta Court’, Triq tas-Sruġ, sabiex jitranġa ħajt 
tas-sejjieħ imwaqqa’ fi Vjal it-Tmienja ta’ Settembru, taħt il-playing field. Il-Kunsill 
qabel li dan ix-xogħol għandu jsir.  

 

9. Talba minghand Alfred Bajada ta’ ‘Frederick’, 42, Triq Marsalforn, sabiex titranġa l-
bankina quddiem ir-residenza tiegħu. Il-Kunsill qabel li dan ix-xogħol għandu jsir.  

 

10. Talba mingħand Marija Attard ta’ ‘Lady of the Prairie’, Triq Ġużeppi Bajada, sabiex 
isir xi siment fit-triq. Il-Kunsill qabel ma’ dan.  

11. Ilment mingħand l-anzjani li jattendu fiċ-Ċentru ta’ Matul il-Jum rigward is-Sur 
Carmel Sultana ta’ Victory Garage, Triq l-Għar ta’ Ninu. L-anzjani qegħdin jgħidu li 
s-Sur Sultana li jipprovdi servizz ta’ minibus lejn iċ-Ċentru mhux qiegħed jittrattahom 
tajjeb. Is-Sindku Joe Cordina propona u l-Kunsill qabel li għandna niġbdu l-attenzjoni 
tas-Sur Sultana dwar dan.  

 

12. Talba mingħand John Attard ta’ Triq Marsalforn sabiex jitranġa bil-konkos passaġġ fl-
inħawi tal-Għeżien. Il-Kunsill qabel li dan ix-xogħol għandu jsir.  

 

13. Talba mingħand il-Kumitat ‘Eko Skola’ fi ħdan l-Iskola Primarja tax-Xagħra li fiha 
qed jitolbu lill-Kunsill Lokali sabiex jipprovdi erba’ bins għall-iskart biex jitpoġġew 
mal-ħitan fil-grawnds tal-iskola. Il-Kunsill qabel ma’ dan.  

 

14. Talba mingħand Peter Paul Portelli ta’ ‘Arcadia’, Triq San Ġużepp, sabiex titranġa r-
rampa ta’ quddiem ir-residenza tiegħu bis-siment. Il-Kunsill qabel li dan ix-xogħol 
għandu jsir.  

 

15. Ilment mingħand Frances Grech ta’ ‘Saint Joseph’, Triq it-Tiġrija, sabiex titranġa l-
bankina quddiem ir-residenza tagħha. Il-Kunsill qabel li dan ix-xogħol għandu jsir.  

 

16. Talba mingħand John Theuma ta’ Tal-Ġnejna Court, Block 2, Flat 1, Triq il-
Kumittiva, sabiex titranġa r-rampa ta’ residenza li għandu fi Triq l-Imqades. Il-Kunsill 
qabel li dan ix-xogħol għandu jsir. 

 

17. Talba mingħand l-Assistant Principal Josephine Sultana sabiex tiġi installata bozza 
ġdida fuq il-bieb tal-librerija pubblika peress li dik iż-żona hija mudlama ħafna. Il-
Kunsill qabel ma’ dan.  

 

18. Talba mingħand il-Viċi Sindku Aaron Agius sabiex titwaħħal tabella li turi l-ħinijiet 
tal-ftuħ tal-librerija pubblika taħt it-tabella eżistenti li hemm maġenb il-bini tal-posta. 
Il-Kunsill qabel ma’ dan.  

 

19. Ilment mingħand il-Kunsillier Dr. Kevin Cutajar dwar it-tumbata li hemm f’nofs Triq 
l-Imqades. Is-Sindku Joe Cordina innota li din il-materja diġa’ ġiet diskussa diversi 
drabi fil-laqgħat tal-Kunsill u l-Kunsill diġa’ ġibed l-attenzjoni tad-Direttorat Proġetti 
u Żvilupp fi ħdan il-Ministeru għal Għawdex. Huwa propona u l-Kunsill qabel li 
għandna ninkarigaw lill-Perit Johann Camilleri sabiex jipprepara stima tax-xogħlijiet 
involuti.  

20. Ilment mingħand is-Sindku Joe Cordina għan-nom ta’ diversi residenti li joqogħdu fi 
Triq it-Tiġrija rigward bankina ġdida li qed issir faċċata tar-residenza numru 125 fl-
istess triq. Ir-residenti qed jilmentaw mill-fatt li din il-bankina ġiet mibnija b’tali mod 
li ħarġet ħafna ‘l barra u għalhekk hija ta’ periklu kemm għan-nies u kif ukoll għall-
vetturi. Is-Sindku propona u l-Kunsill qabel li għandna niktbu formalment lill-
Awtorita’ Maltija tal-Ambjent u l-Ippjanar (MEPA) biex tispezzjona dan ix-xogħol u 
tara li kollox isir skont il-permessi maħruġa.  

 
Il-Kunsillier Dr. Joseph Attard irtira mil-laqgħa fid-8.45pm.  

 
Approvazzjoni tal-pagamenti 

 

Il-Kunsill approva unanimament il-pagamenti annessi mal-minuti.   
 

Aġġornament 

 

Il-Kunsill iddeċieda li l-laqgħa li jmiss għandha ssir nhar it-Tnejn 29 ta’ Diċembru 

2014 fil-5.30pm b’aġenda li tkun komunikata aktar ‘il quddiem.  

 

Il-laqgħa spiċċat fid-9.15pm.  

                              

 

 

 

Joe Cordina                       Ivan Attard 

Sindku                           Segretarju Eżekuttiv 

 


